
HIZKUNTZAREN 
NORMALIZAZIORAKO 

ERALDAKETA LAN-MUNDUKO 
ORGANIZAZIOETAN:

ENEKuS EREDUA

zeintzuk dira organizazioetan hizkuntza-normalizaziorako eralda-
ketara aplikatutako interbentzioaren ingeniaritza batean kontuan 
hartu beharreko aspektu edo elementu nagusiak? Eta, aspektu ho riek 
oinarri hartuta, eraiki al daiteke organizazioetan hizkuntza-nor-
malizaziorako eraldaketa kudeatzeko erreferentziazko eredu global 
bat?

1990eko hamarkadaren hasieran abiatu ziren enpresetako lehen 
Euskara Planak. Geroztik gero eta gehiago izan dira bide horri ekin dioten erakundeak, 
eta egun jada bada erakunde eta enpresa multzo bat, euskara beren eguneroko lanean, 
irudian eta sistematikan integratzeko bidea egiten ari dena, horretarako propio 
diseinatutako esku-hartzeak eta prozesu pla nifikatuak erabiliz. 

Urte guzti hauetan asko aurreratu da erakundeetan hizkuntzaren aldaketarako 
interbentzio-programen diseinuen eta metodologien alorrean. Erreferente tekni-
koak sortu dira, plangintzaren metodologiak sakondu dira, formazioa antolatu da eta 
materialak argitaratu dira. Baina hutsuneak ere antzematen dira, eta ho riei erantzun 
nahian lanaren egileak urrats berri bat ematea planteatzen du; horrela,  plangintzaren 
prozesu teknikorako garatu diren eredu metodologikoez eta zertifikazioetarako ga-
ratu diren ebaluazio sistemez harago, normalkuntzarako eraldaketaren gertaera be re 
konplexutasun osoan enfokatzeko eta kudeatzeko pertsonekin, ezagutzarekin, kul-
turarekin edota antzekoekin zerikusia duten beste hainbat aspektu kontuan hartu eta 
barnebilduko dituen erreferentziazko eredu global baten proposamena egitera iristen 
da. 

Lanaren abiapuntu, beraz, goian aipatu galderak; lanaren emaitza, berriz, 
«ENEKuS Eredua»,  «Euskararen Normalkuntza Erakundeetan Kudeatzeko Sistema» 
izena hartu duen eredua.

Lan honek, UPV/EHUk eta Euskaltzaindiak eskaintzen duten Euskarazko Tesien 
II. Koldo Mitxelena Saria irabazi du 2010ean, gizarte zientzien eta zientzia juridikoen 
arloan.

J. Inazio Marko Pedagogian lizentziatua da, Hizkuntzaren Pedagogiaren espezia-
litatean, eta Filosofia eta Hezkuntza Zientzien doktorea, Pedagogia atalean. Hizkuntza 
eta gizarte pedagogiaren arloak jorratu ditu, eta aldaketa prozesuetan, berrikuntzan, 
plangintzan eta taldeen kudeaketan espezializatu da. Euskalgintzako zenbait gizarte-
erakundetan kudeaketa ardurekin aritutakoa, aholkulari profesional autonomo gi-
sa ere jardun du hainbat urtetan, proiektuak diseinatzen, normalkuntzarako esku-
hartzeak gidatzen eta formazio ematen. Gaur egun UPV/EHUko Filosofia eta 
Hezkuntza Zientzien Fakultatean irakasle eta Hobekuntza eta Berrikuntzarako de-
kanordea da. Beste zenbait erakunderen artean, UEUko eta Eusko Ikaskuntzako 
kidea da, eta Soziolinguistika Klusterreko sustatzailea eta zuzendaritzako partaidea 
Eusko Ikaskuntzaren ordezkari gisa. Hainbat lan eta artikuluren egile, tartean 2008an 
«Eralan Ikerketa Proiektua: EPEsA metodologia. Lan giroko hizkuntza erabileran era-
giten duten aldagaietan oinarritua» izenburuarekin argitaratutako liburua (Marko eta 
Lujambio, 2008).


